
CONVENIO  DE  COLABORACIÓN  ENTRE  O  CONCELLO  DE
PONTEVEDRA  E  A  UNIVERSIDADE  DE  VIGO  PARA  APOIAR  A
CREACIÓN E DESENVOLVEMENTO DAS ACTIVIDADES DA CÁTEDRA
INSTITUCIONAL «PONTEACTIVA» (ANOS 2026-2029)

En Pontevedra, na data da sinatura electrónica.

REUNIDOS
Dunha  parte,  Dna.  María  Carmen  García  Mateo,  reitora  magnífica  da  Universidade  de  Vigo (CIF
Q8650002B), nomeada segundo o  Decreto da Comunidade Autónoma de Galicia nº 66/2026, do 22 de
xuño, publicado no Diario Oficial de Galicia (DOG) nº 117, do 25 de xuño de 2026 coa corrección publicada
no Diario Oficial de Galicia (DOG) nº 121 do 1 de xullo de 2026, de acordo coas competencias que lle
outorga o  artigo 51 da Lei orgánica 2/2023, do 22 de marzo, do Sistema Universitario, e o  artigo 29 dos
Estatutos da Universidade de Vigo, aprobados polo  Decreto 13/2019, do 24 de xaneiro, e publicados no
DOG nº 38, do 22 de febreiro de 2019, con domicilio no Edificio Exeria, Campus Universitario, 36310 Vigo.

Doutra parte, D. Miguel Anxo Fernández Lores, alcalde do Concello de Pontevedra (CIF P3603008H), con
domicilio na rúa Michelena nº 30, 36071 Pontevedra, actuando en nome e representación deste, en virtude
do disposto no artigo 124 da Lei 7/1985, do 2 de abril, reguladora das bases do réxime local (LRBRL), e no
artigo 61 da Lei 5/1997, do 22 de xullo, de administración local de Galicia.

Ambas partes recoñécense mutuamente capacidade xurídica suficiente e poder bastante para obrigarse no
presente convenio e, para tal efecto,

EXPOÑEN
I.  Que a Universidade de Vigo, como servizo público de educación superior, é unha institución de dereito
público con personalidade xurídica e patrimonio propio, e ten entre as súas funcións a creación, transmisión,
desenvolvemento  e  transferencia  do  coñecemento  científico  ao  conxunto  da  sociedade.  A normativa
universitaria vixente, no exercicio da autonomía universitaria recoñecida legalmente, ampara a creación de
cátedras  institucionais  como  instrumentos  de  colaboración  estable  con  outras  entidades  públicas  ou
privadas.

II.   Que o Concello de Pontevedra ten entre os seus obxectivos estratéxicos a promoción da saúde, o
benestar  e  a  actividade  física  da  cidadanía,  considerando  o  deporte  e  o  exercicio  físico  como  eixes
fundamentais  para o desenvolvemento social,  a cohesión comunitaria  e a calidade de vida urbana,  no
exercicio das súas competencias propias de promoción do deporte (artigo 25 da Lei 7/1985, de 2 de abril,
reguladora das bases do réxime local e o artigo 80 da Lei 5/1997, do 22 de xullo, de administración local de
Galicia).  En todo caso,  exercerá como competencia propia,  nos termos da lexislación do Estado e das

comunidades autónomas, a promoción do deporte.

III. Que ambas as institucións comparten un interese común na promoción da investigación, da transferencia
de coñecemento e da innovación social no ámbito da actividade física, o deporte e a saúde comunitaria,
entendidos como elementos esenciais das políticas públicas de benestar.

IV. Que, para articular esta cooperación, as partes acordan a creación da Cátedra Institucional Ponteactiva,
como unha alianza estratéxica de interese xeral,  sen ánimo de lucro, orientada ao fomento do interese
público.

V. Que, atendendo á singularidade, ao valor social e ao carácter estratéxico das actuacións previstas, o
Concello  de  Pontevedra  considera  xustificado  o  apoio  financeiro  á  Cátedra  ao  abeiro  da  normativa
reguladora  das  subvencións  públicas,  mediante  unha  subvención  directa.  A especificidade  técnica  das

actuacións contempladas require un elevado nivel de coñecemento científico, capacidade investigadora e
especialización  no ámbito  da actividade física,  a  saúde e o  deporte,  condicións  que  acredita  posuír  a
Universidade de Vigo a través da súa Facultade de Educación e Deporte e do Instituto de Investigación en
Ciencias do Deporte (CIDEGA), integrado por persoal investigador de recoñecido prestixio e referencia no
sistema universitario galego no ámbito da actividade física e do deporte.

Neste sentido, concorren razóns de interese público, social,  así como a inexistencia de alternativas con
equivalente  nivel  de  especialización  e  implantación  territorial,  que  xustifican  a  concesión  directa   da
subvención, en atención á natureza específica do proxecto e á idoneidade singular da entidade beneficiaria
para a súa execución.

VI.  A  subvención  obxecto  do  expediente  figura  prevista  co  número  de  ficha  con  número  de  orde
2026/DEP/0015 dentro da area de competencia de deportes do Anexo I da actualización do PES para os
anos 2026-2028 (aprobada a través do Decreto de Alcaldía do 05.02.2026), pertencente ao Plan estratéxico
de Subvencións do Concello  de Pontevedra para os exercicios 2026-2028 e publicado no apartado de
transparencia da sede electrónica do Concello de Pontevedra.

VII. A tal fin, no marco das competencias en materia deportiva e de ocupación do tempo libre, segundo os
artigos  antes  citados  da  Lei  7/1985  e  da  Lei  3/2012,  e  en  desenvolvemento  do  plan  estratéxico  de
subvencións para o trienio 2026-2028, este Concello preveu no seu Orzamento Xeral para 2026 a aplicación
orzamentaria necesaria para colaborar no apoio á creación, desenvolvemento e mantemento da Cátedra
Institucional Ponteactiva. Para as anualidades 2027, 2028 e 2029 e de acordo cos artigos cos artigos 22.2.c)
da LXS. 19.4 da LSG e 36.1.c) da OXS, o Concello de Pontevedra acorda que a achega económica directa
destinada ás actividades da Cátedra Ponteactiva ascenda á contía de 30.000,00€ por ano, en base ás
excepcionais razóns de interese público que xustifican o outorgamento directo da subvención na labor de
fomento da actividade física e  o  deporte  na cidade de Pontevedra e na necesidade de establecen un
calendario estable de actividades en Pontevedra para dita Cátedra.

VIII.  O convenio  de colaboración resulta  o instrumento xurídico habitual  para canalizar  as subvencións
tramitadas  polo  procedemento  de  concesión  directa,  consonte  ao  establecido  na  actualmente  vixente
Ordenanza xeral municipal de subvencións, aprobada polo Pleno da Corporación na sesión do 17/09/2004
(BOP nº 190 do 30/09/2004), baixo a vixencia da Lei 38/2003, de 17 de novembro, xeral de subvencións e
do Regulamento que desenvolve a anterior, aprobado por Real decreto 887/2006, de 17 de novembro, así
como da Lei 9/2007 de subvencións de Galicia.

En virtude do exposto, as partes acordan subscribir o presente convenio de colaboración, que se rexerá
polas seguintes

CLÁUSULAS

PRIMEIRA. Obxecto
O presente convenio ten por obxecto instrumentar a colaboración institucional estable entre o Concello de
Pontevedra  e  a  Universidade  de  Vigo  para  contribuír  aos  gastos  derivados  derivados  da  creación,
desenvolvemento e mantemento da Cátedra Institucional Ponteactiva nos anos 2026,2027,2028,2029.

A Cátedra  configúrase  como unha  estrutura  académica  e  científica  de  transferencia  de  coñecemento,
investigación  e  divulgación,  sen  personalidade  xurídica  propia,  desenvolta  no  ámbito  da  autonomía
universitaria, coa finalidade común de promover hábitos de vida saudables, a actividade física e o deporte
na  cidadanía,  aliñando  os  recursos  docentes  e  investigadores  da  Universidade  coas  políticas  públicas
municipais de benestar, saúde e calidade de vida.

A colaboración obxecto deste convenio responde á vontade coordinada de ambas as partes de fomentar o
interese xeral. En consecuencia, a actividade da Cátedra non suplirá, en ningún caso, tarefas propias ou
estruturais do persoal ao servizo do Concello de Pontevedra.

SEGUNDA. Natureza xurídica da colaboración
A colaboración formalizada mediante este convenio ten natureza administrativa, consonte ao disposto nos
artigos 47 e seguintes da Lei 40/2015, do 1 de outubro, de Réxime Xurídico do Sector Público, e constitúe o
instrumento xurídico de canalización dunha subvención directa nominativa correspondente á anualidade
2026, ao abeiro do artigo 22.2.a) da Lei  38/2003, do 17 de novembro,  Xeral de Subvencións. Para as
anualidades 2027, 2028 e 2029, e de acordo e cos artigos 22.2.c) da LXS. 19.4 da LSG e 36.1.c) da OXS, o
Concello  de  Pontevedra  acorda  realizar  unha  achega  económica  directa  destinada  ás  actividades  da
Cátedra, por un importe de 30.000 euros anuais. Este outorgamento directo xustifícase polas excepcionais
razóns de interese público que concorren na promoción da actividade física e do deporte,  así  como a
inexistencia de alternativas con equivalente nivel de especialización e implantación territorial, que xustifican
a concesión directa  da subvención, en atención á natureza específica do proxecto e á idoneidade singular
da entidade beneficiaria para a súa execución,  así  como pola  necesidade de establecer  un calendario
estable de actividades da devandita cátedra na cidade de Pontevedra.

As actuacións desenvoltas no marco da Cátedra responden a fins comúns de interese xeral das entidades
asinantes, no exercicio das súas competencias propias e complementarias, sen que se produza prestación
de servizos, obras ou subministracións a cambio dun prezo nin relación contractual de natureza onerosa
suxeita á lexislación de contratos do sector público. En consecuencia, de conformidade co artigo 34.4 da Lei
14/2011,  do 1  de  xuño,  da ciencia,  a  tecnoloxía  e  a  innovación,  o  obxecto  do presente convenio  non
coincide nin poderá coincidir co de ningún dos contratos regulados na lexislación de contratos do sector
público, nin poderá incluír prestacións propias destes. 

A esta subvención seranlle de aplicación as seguintes normas:

• Lei 38/2003, de 17 de novembro, xeral de subvencións

• Lei 9/2007, do 13 de xuño, de subvencións de Galicia0

• Regulamento da Lei 38/2003, de 17 de novembro, xeral de subvencións, aprobado por Real decreto
887/2006

• Ordenanza xeral de subvencións do Concello de Pontevedra e os seus Organismos Autónomos,
aprobada  polo  Pleno  da  corporación  municipal  na  sesión  do  17/09/2004
(https://sede.pontevedra.gal/public/dynamic/publications/municipalregulations/ )

TERCEIRA. Liñas de actuación
A actividade da Cátedra Ponteactiva orientarase, con carácter xeral e programático, ás seguintes liñas de
actuación:

• Investigación e análise:  promoción de estudos,  análises e traballos científicos relacionados coa
actividade física, o deporte e a saúde comunitaria.

• Formación  e  divulgación:  Promover  a  organización  de  xornadas,  seminarios,  congresos,
conferencias e actividades de divulgación abertas á cidadanía, profesionais e axentes sociais.

• Transferencia  e  proxección  social:  difusión  dos  resultados  das  investigacións  e  publicación  de
traballos científicos e divulgativos en acceso aberto.

Estas liñas teñen carácter orientador e non exhaustivo, e implican o desenvolvemento de actividades de
fomento.

CUARTA. Plan de actuación anual
Con carácter anual, a Universidade de Vigo elaborará unha proposta de Plan de Actuación da Cátedra, de
natureza orientadora e programática, que será sometida a informe da Comisión Mixta de Seguimento.

O Plan Anual servirá como marco de referencia para a actividade da Cátedra e para a xustificación da
subvención correspondente.

En cada anualidade de vixencia do convenio, a Universidade de Vigo deberá de remitir ao Concello o detalle
das actividades concretas comprendidas dentro das actuacións subvencionadas. Para os exercicios 2027,
2028 e 2029, a Universidade de Vigo remitirá ao Concello a proposta de Plan anual antes do 31 de marzo
do exercicio correspondente.

Dado que na data de formalización do convenio xa transcorreu o primeiro trimestre de 2026, a programación
e o orzamento recollidos Anexo I terán a consideración de Plan anual de actuación para este exercicio. No
prazo de quince días hábiles dende a formalización do convenio, a Universidade remitirá ao Concello, se
fose necesario, a actualización dos seus aspectos operativos.

Cada actividade realizarase de acordo cos termos e condicións que se contemplen no correspondente
proxecto, que deberá conter, os seguintes aspectos:

a) Definición do obxectivo que se persegue.

b) Descrición  do  plan  de  traballo,  que  incluirá  as  distintas  fases  e  a  cronoloxía  do  seu
desenvolvemento.

c) Orzamento total desagregado por conceptos.

d) Medios materiais e humanos que requira a actividade.

e) Normas para a coordinación, execución e seguimento do proxecto.

f) Nome da persoa designada respectivamente pola Universidade.

As modificacións substanciais que afecten aos elementos esenciais do convenio ou do Anexo I deberán ser
xustificadas e formalizadas mediante a correspondente addenda, logo do acordo das partes.

QUINTA. Entrada en vigor e vixencia
O presente convenio entrará en vigor na data da súa sinatura electrónica por ambas as partes.

A súa vixencia  extenderase ata  o 31/12/2029,  podendo ser  prorrogado por  acordo expreso das partes
consonte ao disposto no artigo 49.h) da Lei 40/2015.

SEXTA. Obrigas das partes
1. Obrigas da Universidade de Vigo:

A Universidade de Vigo comprométese a:

• a) Desenvolver as actividades da Cátedra conforme ás liñas programáticas definidas e ao Plan de
Actuación Anual.

• b) Destinar a totalidade da achega económica recibida ao cumprimento dos fins da Cátedra.

• c) Facer constar de forma visible a colaboración institucional do Concello de Pontevedra en todas as
actuacións públicas ou documentais da Cátedra.

• d) Xustificar  a aplicación dos fondos nos prazos e formas establecidos pola normativa xeral  de
subvencións e as bases de execución do orzamento municipal.

• e) Responsabilidade e Seguros: Asumir a condición de organizadora e promotora das actividades,
eximindo  ao  Concello  de  Pontevedra  de  calquera  responsabilidade  civil,  penal  ou  patrimonial
derivada da execución das mesmas. A Universidade garante a cobertura dos riscos derivados da
actividade  física  e  deportiva  mediante  os  seus  propios  seguros  de  responsabilidade  civil  e
accidentes ou, no seu caso, a subscrición das pólizas pertinentes conforme á lexislación deportiva
vixente.

• f) Protección do Menor: No caso de que as actividades da Cátedra impliquen contacto habitual con
menores de idade, responsabilizarse de recadar e custodiar as certificacións negativas do Rexistro

Central  de Delincuentes Sexuais  de todo o persoal (docente,  investigador ou en prácticas)  que
participe nelas, dando cumprimento ao artigo 57 da Lei Orgánica 8/2021, do 4 de xuño.

• g) Transparencia na contratación: Cando o importe dun gasto subvencionable supere as contías
establecidas para o contrato menor na Lei 9/2017 (LCSP), a Universidade deberá solicitar como
mínimo tres ofertas de diferentes provedores con carácter previo á contratación, salvo que polas
especiais características do gasto non exista no mercado suficiente número de entidades, o que
deberá xustificarse na memoria.

• h) Límites á subcontratación: A Universidade executará as actividades preferentemente con medios
propios. No caso de ter que concertar con terceiros a execución total ou parcial de actividades,
observarase  o  límite  máximo  do  50%  do  importe  da  actividade  subvencionada,  conforme  ao
establecido na Ordenanza Xeral de Subvencións do Concello e no artigo 29 da Lei 38/2003.

• i)  A entidade  beneficiaria  comprométese  a  solicitar  as  autorizacións  que,  no  seu  caso,  sexan
necesarias para o desenvolvemento da actividade, así como a por en coñecemento deste Concello
as datas e lugares previstos para o desenvolvemento daquelas.

• j) A  entidade beneficiaria ofrecerá ao Concello de Pontevedra a posibilidade de participar en cantas
actividades, que ao entender da universidade, sexan de interese no ámbito das finalidades propias
da Cátedra.

2. Obrigas do Concello de Pontevedra: O Concello comprométese a:

• Prestar o apoio institucional necesario para o desenvolvemento e visibilidade da Cátedra.

• Tramitar a concesión da subvención directa plurianual, indicando a súa distribución por anualidades,
quedando condicionada a achega dos exercicios futuros á aprobación orzamentaria e á existencia
de crédito adecuado e suficiente en cada unha das respectivas anualidades

SÉTIMA. Comisión Mixta de Seguimento
Constituirase unha Comisión Mixta de Seguimento, de composición paritaria (dous representantes de cada
parte), integrada por representantes de ambas as partes.

• Por parte da  Universidade de Vigo, formarán parte  dúas persoas designadas polo Reitor ou pola
Reitora.

• Por parte do Concello de Pontevedra, formarán parte dúas persoas nomeadas polo propio Concello.

A constitución terá lugar no prazo máximo de  quince (15) días hábiles a partir  da data de sinatura do
presente convenio.

A Comisión reunirase dúas veces ao ano e, en todo caso, sempre que o solicite calquera das partes.

Corresponderalle, en particular:

• Informar favorablemente o Plan de Actuación Anual e as memorias de actividade.

• Supervisar a correcta execución do convenio e o cumprimento dos fins da subvención.

• Ser oída, con carácter consultivo, na proposta de nomeamento da Dirección da Cátedra.

• Resolver as dúbidas de interpretación do convenio.

En  ningún  caso  a  Comisión  poderá  asumir  funcións  executivas,  decisorias  de  carácter  académico  nin
propias dos órganos de goberno da Universidade ou do Concello.

OITAVA. Adscrición e dirección da Cátedra
O centro de adscrición da Cátedra será o de adscrición da persoa encargada de dirixir  a Cátedra.  As
instalacións do antedito centro poranse a disposición da Cátedra para o adecuado desenvolvemento dos
seus fins, de acordo co que dispoña a Xerencia en función da dispoñibilidade de espazos.

A Dirección da Cátedra será un órgano unipersoal encargado da coordinación académica e científica.

O seu nomeamento corresponderá ao Reitor ou Reitora da Universidade de Vigo, oída a Comisión Mixta de
Seguimento, e recaerá sobre persoal docente e investigador con vinculación permanente á Universidade
con perfil de prestixio profesional e recoñecido no ámbito de aplicación da Cátedra.

A Dirección actuará baixo dependencia orgánica exclusiva da Universidade de Vigo e non xerará relación
laboral, estatutaria nin funcional co Concello de Pontevedra.

A persoa designada asumirá a execución do programa anual de actividades da Cátedra e que incluirá, como
mínimo, as seguintes funcións:

• Elaborar,  organizar  e  desenvolver  a  programación anual de actividades e proxectos propios da
Cátedra, que deberán ser validados pola Comisión de Seguimento.

• Elaborar e xestionar economicamente os orzamentos anuais necesarios para o desenvolvemento da
Cátedra.

• Presentar á Comisión de Seguimento a  memoria anual de actividades e a  memoria económica
correspondente.

• Presentar ao Reitorado mostras dos materiais divulgativos e publicitarios que se elaboren no marco
das actividades da Cátedra.

NOVENA. Persoal
O persoal  que  participe  nas  actividades da  Cátedra  manterá  a  súa  vinculación  laboral  ou  funcionarial
exclusivamente  coa  Universidade de Vigo ou a  súa entidade  de orixe,  sen  que en ningún caso  poida
considerarse que existe relación laboral, funcional ou de dependencia co Concello de Pontevedra.

DÉCIMA. Propiedade intelectual e visibilidade
A titularidade dos resultados das investigacións e dos materiais xerados corresponderá á Universidade de
Vigo, que promoverá a súa difusión preferente en acceso aberto (Open Science), de conformidade cos
principios de ciencia aberta.

O Concello de Pontevedra, en cumprimento dos seus fins institucionais, poderá utilizar libre e gratuitamente
os traballos de campo e calquera tipo de dato, resultado, análise, informe e conclusión que derive das
actuacións obxecto do convenio.

En todas as actuacións farase constar a denominación «Cátedra Ponteactiva» e a imaxe institucional de
ambas as entidades.

UNDÉCIMA. Financiamento
O Concello de Pontevedra financiará as actuación obxecto deste convenio cunha achega máxima de cento 
vinte mil euros (120.000,00€) no período 2026-2029, para colaborar cos gasto derivados pola organización 
das actividades da Cátedra Ponteactiva polas contías e anualidades que se indican a continuación:

Anualidade Importe subvención Concello de Pontevedra

2026 30.000,00€

2027 30.000,00€

2028 30.000,00€

2029 30.000,00€

A achega municipal para o ano 2026, realizarase a través dunha subvención nominativa, que se imputará á
partida do Orzamento Xeral do Concello que se detalla, tendo emitido informe a intervención Xeral Municipal
sobre a existencia de crédito en dita aplicación.

Aplicación Operación nº Importe

05 3410 48030 ……………… 30.000,00 €

30.000,00 €

Para as anualidades 2027, 2028 e 2029 de acordo e cos artigos 22.2.c) da LXS. 19.4 da LSG e 36.1.c) da
OXS, o Concello de Pontevedra acordou que a achega económica directa destinada ás actividades da
Cátedra cunha contía que ascende á 30.000,00€ por ano, en base ás excepcionais razóns de interese
público que xustifican o outorgamento directo pola promoción da actividade física e do deporte, así como a
inexistencia de alternativas con equivalente nivel de especialización e implantación territorial, en atención á
natureza específica do proxecto e á idoneidade singular da entidade beneficiaria para a súa execución, así
como pola necesidade de establecer un calendario estable de actividades da devandita cátedra na cidade
de Pontevedra.

Debido ás razóns especiais de interese público e social que se xustifican no expediente tramitado para a
aprobación do presente convenio, a porcentaxe subvencionable poderá acadar o 100 % do custo total da
actividade.

A subvención outorgada polo  Concello  de Pontevedra será  compatible con outras axudas,  ingresos ou
recursos públicos ou privados destinados á mesma finalidade. Neste caso, na xustificación da subvención
deberá  acreditarse  o  importe,  a  procedencia  e  a  aplicación  dos  fondos  recibidos  á  actividade
subvencionada.

En ningún caso o importe total das subvencións ou axudas percibidas,  de xeito illado ou en concorrencia
con  outras  administracións  públicas  ou  entidades privadas,  poderá  superar  o  custo  total  da  actividade
subvencionada.

DUODÉCIMA. Posibilidade de anticipo.
A entidade beneficiaria poderá solicitar o pago anticipado de ata o 60 % da contía concedida. Non obstante,
cando o importe solicitado supere o 30 % da subvención concedida, deberá presentarse garantía suficiente,
de acordo co previsto na Ordenanza Xeral de Subvencións do Concello de Pontevedra (OXS).

A concesión do anticipo requirirá solicitude previa por parte da entidade beneficiaria e terá como finalidade
financiar gastos inaprazables derivados da organización das actividades obxecto da subvención.

Segundo o artigo 34.4 da Lei 38/2003, poderá realizarse o pago anticipado da subvención, con carácter
previo á xustificación da axuda recibida en cada anualidade, previa solicitude da Universidade de Vigo no
primeiro trimestre de cada ano de vixencia do convenio. Neste ano 2026, a Universidade de Vigo poderá
solicitar o pagamento anticipado unha vez asinado o convenio de colaboración.

DÉCIMO TERCEIRA. - Gasto subvencionable
1. Consideraranse gastos subvencionables aqueles que de maneira indubidable respondan á natureza da
actividade subvencionada e se realicen con anterioridade á finalización do período de xustificación, e estean

comprendidos no período subvencionable, que se estende dende a data de sinatura do convenio ata o 31
de decembro de 2029.

O IVE soportado, que deberá de constar desglosado, será subvencionable cando o beneficiario non poida
deducilo, recuperalo ou compensalo.

En  ningún  caso  o  custe  de  adquisición  dos  gastos  subvencionables  poderá  superar  o  valor  razoable
segundo as normas contábeis nin o valor de mercado.

2. Non serán subvencionables en ningún caso os seguintes gastos:

a) Os gastos realizados fóra do ámbito temporal da actividade ou proxecto subvencionado.

b) Os gastos pola compra de mobiliario, de equipos informáticos ou de telefonía, e, en xeral bens que sexan
de carácter inventariable.

c) Os intereses debedores das contas bancarias, recargos, gastos derivados de operacións de crédito, nin
gastos financeiros.

d) Gastos derivados dunha mala ou ineficiente xestión dos fondos públicos.

e) Sancións administrativas e penais, así coma os gastos de procedementos xudiciais

f) Os gastos suntuosos e os que correspondan a consumos que poidan resultar nocivos para a saúde das
persoas ou contribuíran a producir unha infracción das normas reguladoras da ordenación do territorio, o
medio ambiente ou o patrimonio histórico-artístico.

3. Para que os gastos xustificados poidan considerarse subvencionables deberán cumprir estas normas:

a) Gastos de comidas e aloxamentos: poderán ser subvencionables os gastos derivados da organización
de comidas de carácter protocolario e aloxamentos, sempre que resulten estritamente necesarios para o
desenvolvemento  das  actuacións  previstas  e  garden  relación  directa  co  programa  ou  proxecto
subvencionado.  Neste  caso,  deberá  presentarse  unha  declaración  responsable  do  representante  da
entidade no que se sinale o motivo do gasto e as persoas ou grupo de persoas destinatarias do gasto
(comensais ou grupo de comensais e relación de persoas aloxadas).

b) Gastos de viaxes: só se admitirán gastos de viaxes daquelas persoas dedicadas á organización e
desenvolvemento da actividade subvencionada, sendo requisito imprescindible que estas persoas figuren
nominativamente identificadas nos documentos xustificativos dos gastos. Os gastos de viaxe (billetes de
avión, tren, etc.) deberán corresponder á clase turista ou similar.

c) Indemnizacións por manutención ou gastos de locomoción:  neste caso o importe subvencionable
non  superará  as  contías  que,  segundo  a  lexislación  vixente  en  cada  momento,  estean  exentas  de
tributación.

d) Gastos asociados á locomoción: no caso de gastos asociados a traslados ou locomoción que sexan
necesarios para a realización da actividade abonados directamente pola persoa viaxeira, para garantir a
trazabilidade do gasto, é necesario que se presenten as facturas abonadas pola persoa que fai o traslado co
xustificante  do  pago e  o  xustificante  do  pago da  entidade  beneficiaria  á  persoa  viaxeira.  Neste  caso,
deberase presentar unha declaración responsable onde se especifique o motivo do traslado e a relación da
persoa que viaxa coa realización da actividade.

e) Gastos derivados de impartir relatorios ou conferencias: poderán ser gasto subvencionable, debendo
xustificarse mediante factura ou a folla de liquidación cos datos fiscais da persoa receptora e, de ser o caso,
declaración-liquidación acreditativa da retención practicada e da súa declaración e ingreso a prol da Axencia
Tributaria.

f)  Gastos  de  persoal:  poderán  subvencionarse  os  gastos  de  persoal  propio  ou  contratado  que estea
dedicado directamente á  organización e  desenvolvemento da actividade subvencionada.  Nestes gastos
poderán incluírse os custes derivados do pago das retribucións ao persoal vinculado á actividade, así como

as do persoal alleo á entidade beneficiaria con contrato de arrendamento de servizos, de colaboración ou
semellante, segundo a normativa que lle sexa de aplicación.

En ningún caso existirá relación de servizo ou laboral algunha entre o persoal que preste os seus servizos
para a entidade beneficiaria e o Concello de Pontevedra.

g) Gastos en seguros: os gastos en seguros subscritos pola entidade beneficiaria serán subvencionables
sempre que sexa un gasto necesario para a realización da actividade. Nese caso, coa xustificación da
subvención presentarase a copia da póliza do seguro e o recibo bancario do pagamento. Na póliza do
seguro  deberase  detallar  o  período  de  cobertura,  o  número  ou  nome das  aseguradoras  e  o  título  do
proxecto ou actividade subvencionada.

h) Os tributos son gasto subvencionable cando a beneficiaria da subvención os paga efectivamente. Deste
xeito, o IVE é subvencionable cando a beneficiaria o paga e non se lle deduce posteriormente.

i) Os custes indirectos imputaranse á actividade subvencionada na parte que razoablemente corresponda
e na medida en que estean relacionados de maneira  indubidable  e  se realicen no período no que se
desenvolva a actividade. En concreto, consideraranse custes indirectos os gastos de persoal que non sexa
contratado  especificamente  para  levar  a  cabo  a  actividade  subvencionada;  neste  caso,  deberá  de
achegarse  certificado  do beneficiario  relativo  ao  custe  imputado á subvención.  Como máximo poderán
imputarse á subvención o 10% destes gastos indirectos.

DÉCIMO CUARTA. Xustificación da subvención

Segundo  o  artigo  34.3  da  Lei  38/2003  o  pago  da  subvención  realizarase  previa  xustificación  pola
beneficiaria da realización da actividade, proxecto, obxectivo ou adopción do comportamento para o que se
concedeu, nos termos establecidos na normativa reguladora da subvención. O procedemento rematará coa
resolución que aprobe a xustificación da subvención do Concello. 

A Universidade de Vigo está obrigada a presentar  a conta xustificativa da subvención con achega dos
xustificantes de gasto para cada anualidade de vixencia do convenio, consonte co establecido no artigo 72
do Regulamento da Lei xeral de subvención, aprobado polo Real Decreto 887/2006, de 21 de xullo.

A conta xustificativa presentarase a través de medios electrónicos na sede electrónica do Concello de
Pontevedra  (http://sede.pontevedra.gal/)   ou  en  calquera  dos  rexistros  electrónicos  previstos  no
artigo16.4 da  Lei 39/2015, do 1 de outubro, do procedemento administrativo común das Administracións
Públicas. 

O prazo máximo para a presentación da conta xustificativa será de tres meses dende a finalización da
realización das actividades subvencionadas. 

A presentación da conta xustificativa fóra do prazo establecido constitúe unha infracción leve, ao incumprir
as obrigas establecidas na normativa reguladora das subvencións públicas, e dará lugar á imposición das
sancións previstas legalmente.

Poderase conceder unha ampliación do prazo para a presentación da conta xustificativa da subvención
cando así o solicite a entidade beneficiaria como mínimo un mes antes de que venza o antedito prazo. A
ampliación deste prazo será resolta polo órgano competente, e non poderá exceder da metade do prazo
inicial, sempre que non se prexudiquen dereitos de terceiros. 

A modalidade de xustificación será a de conta xustificativa con achega de xustificantes do gasto, debendo
de presentar a seguinte documentación

• Solicitude de pagamento no modelo normalizado facilitado polo Concello.

• Memoria de actuación xustificativa do cumprimento das condicións impostas na concesión da
subvención, con indicación da actividade realizada e dos resultados obtidos.

• Unha memoria económica xustificativa do custo do programa subvencionado, que incluirá:

◦ Relación  clasificada  dos  gastos  e  investimentos  das  actividades/da  actividade,  con
identificación do acredor, do documento, o seu importe, data de emisión e, no seu caso,
data de pago. No caso de que a subvención se outorgue con arranxo a un orzamento
estimado, indicaranse as desviacións acaecidas.

◦ As facturas ou documentos de valor probatorio equivalente no tráfico xurídico mercantil
ou con eficacia administrativa incorporados na relación a que se fai referencia no punto
anterior e, no seu caso, a documentación acreditativa do pago.

◦ Os tres orzamentos que, en aplicación do artigo 31.3 da Lei Xeral de Subvencións, deba
de  ter  solicitado  o  beneficiario.  A  elección  entre  as  ofertas  presentadas  realizarase
conforme criterios de eficiencia e economía, debendo xustificarse expresamente nunha
memoria a elección cando non recaia na proposta económica máis vantaxosa. No caso
de concorrer algunha das excepcións a esta obriga que permite o artigo 31.3, deberá de
presentarse unha memoria asinada pola representante da beneficiaria no que se acredite
esta circunstancia.

• Un  detalle  doutros  ingresos  ou  subvencións  que  financien  as  actividades/a  actividade
subvencionada con indicación o importe e a súa procedencia.

• No seu caso, carta de pago de reintegro no suposto de remanentes non aplicados así como 
dos xuros derivados dos mesmos.

• Documentación xustificativa da subscrición dos seguros obrigatorios previstos nos artigos 22
e 23 da Lei 3/2012, do deporte de Galicia.

• Documentación  que  acredite  a  publicidade  por  parte  da  entidade  beneficiaria  do
financiamento da actividade polo Concello de Pontevedra (folletos, dípticos, carteis, etc.)

As facturas xustificativas da subvención deberán cumprir os requisitos establecidos no Regulamento polo
que se regulan as obrigas de facturación,  aprobado polo Real  Decreto  1619/2012,  estarán datadas no
período subvencionable e conterán o selo de pagado ou xustificación documental que acredite o seu pago. 

Deberá  indicarse  pola  beneficiaria  a  data  da  realización  do  pago  e,  no  caso  de  que  este  non  poida
acreditarse coa conta xustificativa, a entidade beneficiaria deberá de comunicar ao Concello a realización do
pagamento no prazo de 10 días dende o abono da subvención pola Tesourería Municipal. 

Segundo  o  artigo  7.1  da  Lei  7/2012,  de  29  de  outubro,  de  modificación  da  normativa  tributaria  e
orzamentaria e de adecuación da normativa financeira para a intensificación das actuacións na prevención e
loita contra o fraude na súa redacción dada pola Lei 11/2021, de 9 de xullo, de medidas de prevención e
loita contra o fraude fiscal, de transposición da Directiva (UE) 2016/1164, do Consello, de 12 de xullo de
2016, pola que se establecen normas contra as prácticas de elusión fiscal que inciden directamente no
funcionamento  do  mercado  interior,  de  modificación  de  diversas  normas  tributarias  e  en  materia  de
regulación do xogo. (BOE núm. 164, de 10 de julio de 2021) non poderán pagarse en efectivo as operacións
de importe igual ou superior a 1.000,00 €, polo que, o pagamento destas operacións deberá de realizarse
pola  beneficiaria  por  algún  medio  de  pago distinto  ao efectivo,  debendo conservar  os  xustificantes  do
pagamento, durante un prazo de cinco anos dende a data da súa realización, aos efectos de acreditar a
realidade do mesmo.

DÉCIMO QUINTA. Difusión das actividades
As partes asinantes, de común acordo, determinarán as accións de comunicación e difusión oportunas para
dar a coñecer os resultados das actividades realizadas no marco da Cátedra.

En todas as comunicacións públicas, publicacións ou outros medios de difusión das actividades da Cátedra
deberá  facer  constar  expresamente  a  colaboración  entre  a  Universidade  de  Vigo  e  o  Concello  de
Pontevedra.

En todos os actos, publicacións e actividades de calquera natureza que realice a Cátedra deberán figurar a
imaxe institucional do Concello de Pontevedra, da Universidade de Vigo e da propia Cátedra, con idénticas
características de tamaño e relevancia visual  e conforme á  legalidade vixente e ás  normas de uso das
marcas institucionais.

O presente convenio non implica cesión, traspaso nin renuncia aos dereitos que correspondan a cada unha
das partes en materia de  propiedade intelectual ou industrial, conservando cada unha  todos os dereitos
sobre os seus nomes, logotipos, marcas, bases de datos e demais bens protexidos pola lexislación vixente.

DÉCIMO SEXTA. Protección de datos de carácter persoal

Ambas entidades obríganse a cumprir o Regulamento (UE) 2016/679 Xeral de Protección de Datos (RXPD)
e a Lei Orgánica 3/2018 de Protección de Datos Persoais e garantía dos dereitos dixitais (LOPDGDD).

RESPONSABLES DO TRATAMENTO: Concello de Pontevedra (P3603800H) e a Universidade de Vigo (CIF
Q8650002B).

FINALIDADES DO TRATAMENTO: A xestión do Convenio;

LEXITIMACIÓN PARA O TRATAMENTO: Relación contractual  en base ao Convenio  establecido (artigo
6.1,b do RGPD) e o exercicio dos poderes públicos conferidos ao Responsable (artigo 6.1,e do RGPD).

DESTINATARIOS DOS DATOS: As Administracións Públicas no exercicio das súas competencias, cando
sexa necesario para a xestión do Convenio;

PRAZO DE CONSERVACIÓN: Os datos proporcionados conservaranse durante o tempo necesario para
cumprir coas obrigas legais do Responsable.

EXERCICIO DE DEREITOS: As persoas interesadas poderán solicitar o acceso, rectificación ou supresión
dos seus datos, así como exercitar outros dereitos ou retirar no seu caso o consentimento outorgado a
través da sede electrónica na sección “Dereitos sobre Protección de Datos”;

CONTACTO  DELEGADO  DE  PROTECCIÓN  DE  DATOS  E  INFORMACIÓN  ADICIONAL:
dpd@pontevedra.eu e dpd@uvigo.es

DÉCIMO SÉTIMA. Interpretación, denuncia e foro xurisdicional
As  cuestións  litixiosas relativas  á  interpretación,  modificación,  cumprimento,  resolución  ou  efectos  do
presente convenio serán resoltas, en primeira instancia, pola Comisión de Seguimento.

No caso de  persistir  discrepancias ou de  incumprimento dalgunha das obrigas asumidas por unha das
partes, a outra quedará facultada para solicitar a rescisión do convenio, debendo notificar tal decisión con,
cando menos, tres meses de antelación.

Non  obstante  o  anterior,  os  proxectos  ou  actividades  específicas  que  se  estiveren  desenvolvendo no
momento  da  resolución  do  convenio  continuarán  ata  a  súa  finalización,  conforme  ás  condicións
orixinalmente acordadas.

As  partes  acordan  someter  as  controversias que  puideren  xurdir  en  relación  co  presente  convenio  á
xurisdición e competencia dos xulgados da orde contencioso-administrativa, de acordo co previsto na  Lei
29/1998, do 13 de xullo, reguladora da xurisdición contencioso-administrativa.

DÉCIMO OITAVA. Extinción
Conforme ao disposto no artigo 51 da Lei 40/2015 o presente convenio extinguirase polo cumprimento do
seu obxecto ou por incorrer en causa de resolución: pola expiración do seu prazo de vixencia, por acordo
unánime das partes,  incumprimento das obrigas e compromisos asumidos por algunha das partes,  por
decisión xudicial declaratoria de nulidade, ou por calquera das causas previstas no presente convenio, o
noutras leis.

Tamén se poderá extinguir por denuncia unilateral de calquera das partes, comunicada por escrito cunha
antelación mínima de tres meses.

E en proba de conformidade, asinan electronicamente no lugar e data indicados no encabezamento.

Este documento foi asinado electronicamente no Concello de Pontevedra. Pode comprobar a súa autenticidade en:

https://sede.pontevedra.gal introducindo o seguinte código seguro de verificación:92FN248O41IJUYS6


	CONVENIO DE COLABORACIÓN ENTRE O CONCELLO DE PONTEVEDRA E A UNIVERSIDADE DE VIGO PARA APOIAR A CREACIÓN E DESENVOLVEMENTO DAS ACTIVIDADES DA CÁTEDRA INSTITUCIONAL «PONTEACTIVA» (ANOS 2026-2029)
	REUNIDOS
	EXPOÑEN
	CLÁUSULAS
	PRIMEIRA. Obxecto
	SEGUNDA. Natureza xurídica da colaboración
	TERCEIRA. Liñas de actuación
	CUARTA. Plan de actuación anual
	QUINTA. Entrada en vigor e vixencia
	SEXTA. Obrigas das partes
	SÉTIMA. Comisión Mixta de Seguimento
	OITAVA. Adscrición e dirección da Cátedra
	NOVENA. Persoal
	DÉCIMA. Propiedade intelectual e visibilidade
	UNDÉCIMA. Financiamento
	DUODÉCIMA. Posibilidade de anticipo.
	DÉCIMO TERCEIRA. - Gasto subvencionable
	DÉCIMO CUARTA. Xustificación da subvención
	DÉCIMO QUINTA. Difusión das actividades
	DÉCIMO SEXTA. Protección de datos de carácter persoal
	DÉCIMO SÉTIMA. Interpretación, denuncia e foro xurisdicional
	DÉCIMO OITAVA. Extinción



		MIGUEL ANXO
	2026-08-31T13:09:25+0200
	ES


	

	

	

	

	

	

	

	

	

	

	

	

		2026-09-03T12:47:59+0200
	36052650N MARIA CARMEN GARCÍA (R: Q8650002B)


		JOSE CARLOS
	2026-09-07T11:07:01+0200
	ES


	

	

	

	

	

	

	

	

	

	

	

	



